
   Çавра уйăх çинчи пике

Йăтса тăрать ик витре.

Ĕмĕр-ĕмĕр хул пуççине

Касса тăрать кĕвенте.



Çĕр çинчи ялти пике те

Унран уйрăлса тăмасть:

Икĕ витре хушшинче ун

Пĕвĕ час-час авăнать.



Хĕрарăм — çĕр тĕвви,

Пӳрт ăшши, кил хуçи.



Çавра уйăх çинчи пике

Пĕр пĕччен тăрать ялан.

Тĕл пулайĕ-ши вăл кĕтнине

Инçетри сарă кун тĕнчине?



Пурнăçра та хăш чух юмахри пек

Илĕртет сив илем инçетри:

Савнă çын юнашар пулин те

Çав-çавах тус — пĕчченлĕх чури.



Хĕрарăм — чун уççи,

Тĕпсĕр çăл, кун çути.



Çавра уйăх çинчи пике —

Çĕр çинчен илнĕ тĕп сăнар.

Тен çынсем асăрхаччăр тесе,

Туса панă пăхма аякран?



Тем куçа курăнни — сĕнни çеç

Икĕ тулли витре телей?

Яланах санпала киленесчĕ

Çавра уйăх çинчи пике.



Хĕрарăм - пирĕшти,

Илемпи, чун савни.

  